
UPN talde parlamentarioari atxikitako foru parlamentari Félix Zapatero Soria jaunak idatzizko erantzunerako galdera egin du, (11-24/PES-00199) Los Borja I eta II eguzki-planta fotovoltaikoak izen bereko parke eolikoekin hibridatzeko izapidetzea dela-eta Ingurumen Departamentuak hartuko dituen neurriei buruzkoa. Hori dela-eta, Landa Garapeneko eta Ingurumeneko kontseilariak honako hau jakinarazten du:
"Los Borjas I eta II" eguzki-planta fotovoltaikoak Nafarroako Foru Komunitatearekin mugakide diren lursailetarako proposatzen dira; eta bereziki, mugakideak "Peñadil, Montecillo eta Monterrey" kontserbazio bereziko eremuarekin eta izen bereko estepa-abifaunaren kontserbaziorako kritikoa den zonarekin.
Horregatik, eta planta horietarako Zaragozako Industria, Lehiakortasun eta Enpresa-garapeneko Zerbitzu Probintzialak eginiko aurretiazko administrazio-baimenerako eta eraikitze-baimenerako eskabidea jendaurreko informazioan paratzeari dagokionez, Ingurumen Zuzendaritza Nagusi honek egokitzat jo zuen aipatu zerbitzu probintzialari jakinaraztea, 2024ko martxoaren 8an, planta horiek eraikitzearen aurka zegoela, ingurumen aldetik bideraezin irizteagatik haiei, bertako estepa-espezieengan muntazko ingurumen-eraginak izan zitzaketelako; eta, espezie horiek elementu giltzarri izanik "Peñadil, Montecillo eta Monterrey" kontserbazio bereziko eremua izendatzeko, aipatu eraginek kontserbazio bereziko eremuaren kontserbazio-egoera ere uki zezaketelako.
Los Borja I eta II eguzki-planta fotovoltaikoen izapidetzea Zaragozako Industria, Lehiakortasun eta Enpresa-garapeneko Zerbitzu Probintzialari dagokio. Berak jasoko ditu planta horien proiektuei aurkezten zaizkien txosten eta alegazio desberdinak, eta berak ebatzi behar du, kasua bada, haien ingurumen-inpaktuaren ebaluazioa.
Bi proiektu fotovoltaikoen izapidetzearen une honetan, Nafarroako ingurumen-administrazioak ez du baliabide gehiagorik goian adierazitako txostena jaulkitzeaz haragokorik.
Hori guztia jakinarazten dut, Nafarroako Parlamentuko Erregelamenduaren 215. artikuluan ezarritakoa betez.
Iruñean, 2024ko maiatzaren 21ean

